Месяца марта в 9-й день
Священномученика Сергия (Лебедева)
Тропарь, глас 4:
Во пресвитерстве Христу непорочно послужив,/ в терпении душу твою стяжал еси, блаженне,/ верою твердою древним мучеником уподобився,/ яко жертва благоприятна, Богови принеслся еси./ Ныне же, на Небесех со ангелы ликовствуя,/ священномучениче Сергие,/ моли Христа Бога спастися душам нашим.
Кондак, глас 2:
[bookmark: _GoBack]Во обители преподобнаго Сергия благодатию укрепився,/ душу твою во искушение уготовал еси,/ священномучениче преславне,/ темже, темничная заключения и изгнания за Христа претерпев,/ многими добродетельми верныя облагоухал еси/ и, крест на рамо взем,/ в чертог Небесный вшел еси./ Сего ради явился еси земли Московския украшение,/ Новодевичия обители Пречистыя Одигитрии верный заступник/ и теплый о нас к Богу молитвенник.
Молитва
О, пастырю наш добрый, священномучениче Сергие, первопрестольнаго града похвало и обители Новодевичия светильниче всесветлый!
Ты, от юности Христу последуя, во пресвитерстве непорочне послужил еси и, паству твою словом Божиим напитав, данный ти талант сторицею умножил еси. В годину же гонений велия скорби, клеветы, лишения и самую смерть от богоборцев мужественне претерпев, мзду праведных трудов твоих на Небесех приял еси.
Сего ради мы, многими грехи обремененнии, к тебе, яко верному свидетелю вечныя Истины, прибегаем и умильно вопием: сподоби нас не токмо подвиги твоя славити, но и подражатели добродетелей твоих быти: веру Православную хранити, в скорбех и болезнех упование на Бога возлагати и непрестанное благодарение Тому Единому возсылати; кротость и смирение стяжати, юныя благочестию и целомудрию научати, с ближними в мире и любви пребывати, да тобою наставляеми, вечнаго блаженства достигнем, славяще Отца и Сына и Святаго Духа во веки веков. Аминь.
